
FUNDARGERÐ 

Dagsetning Fundarstaður  Nr. fundar 

18.10.2022 Fundarsalur NO 4.hæð Stjórnarfundur 279 

Fundarritari Fundartími 

Hilda Jana Gísladóttir 09:00 – 11:39 

Fundarmenn 

Hlynur Jóhannsson, Hilda Jana 
Gísladóttir, Sif Jóhannesar Ástudóttir, 
Þórhallur Jónsson mætti kl. 09:29, 
Þórunn Harðardóttir, Eyþór Björnsson, 
Kristín Kjartansdóttir og Stefán H. 
Steindórsson. Sesselja Ingibjörg 
Barðdal Reynisdóttir sat fundinn undir 
fyrsta lið. 
 

Fjarverandi 

Geir Kristinn Aðalsteinsson 

Í fjarfundi 

Erla Björg Guðmundsdóttir, Gunnur Ýr 
Stefánsdóttir og Vigfús Ingi Hauksson.  

Nr Dagskrárliðir 

1. Eimur - starfsemi og áherslur 

Sesselja Ingibjörg Barðdal Reynisdóttir, framkvæmdastjóri Eims, fór yfir helstu verkefni og áherslur nú og 
í náinni framtíð.  

Stjórn þakkar Sesselju fyrir góða kynningu á starfsemi Eims.  

 

2. Fjárhagsáætlun 2023 

Tekjur taka mið af áður samþykktum verðskrárhækkunum og rekstrargjöld hækka almennt um áætlaða 
vísitölu NO, 8,1%, eins og áður hefur verið farið yfir á stjórnarfundi (sjá fundargerð 278). Laun hækka um 
7% í samræmi við spá Seðlabanka Íslands um launaþróun, en nýir kjarasamningar munu væntanlega taka 
gildi á næsta ári.  Gert er ráð fyrir 6,8% verðbólgu í fjármagnsliðum í samræmi við spá Seðlabankans.  

Rekstrartekjur eru áætlaðar 4.201 m.kr., rekstrargjöld 2.493 m.kr., og EBIDTA því 1.708 m.kr.  Afskriftir 
eru áætlaðar 1.024 m.kr., fjármagnsliðir 522 m.kr., áhrif dóttur- og hlutdeildarfélaga 40 m.kr. og skattar 
16 m.kr. Rekstrarafkoma móðurfélagsins er áætluð 186 m.kr. Hagnaður Fallorku er áætlaður 2,9 m.kr. og 
er gert ráð fyrir að hagnaður verði 186 m.kr. hjá samstæðunni. 

Árið 2023 er gert ráð fyrir 2.168 m.kr. í fjárfestingar og eru fjárfestingar áranna 2023-2026 áætlaðar 
6.801 m.kr. Ljóst er að þörf er fyrir lántökur til að mæta fjárfestingum og er áætluð lántaka 2023 að 
fjárhæð 800 m.kr. og samtals 2.500 m.kr. á árunum 2023-2026. 

Á fundinum var farið yfir fjárfestingaáætlun, rekstraráætlun, minnisblað um fjárhagsáætlunina, fjögurra 
ára áætlun á samstæðugrunni og ýmisleg ítargögn. 

Stjórn samþykkir fjárhagsáætlunina eins og hún er lögð fram.  

Forstjóri ræddi áform Norðurorku um að leggja sérstaka áherslu á fræðslu og kynningu til að vinna gegn 
sóun auðlinda og bæta nýtingu þeirra sem og áform um aukið samráð við sveitarfélögin.  

Stjórn telur mikilvægt að horft verði sérstaklega til bættrar nýtingar innviða m.a. með verkefnum sem 
lúta að því að draga úr sóun, nýta glatvarma og auka samtal við sveitarfélögin vegna sameiginlegra 
verkefna.  

Forstjóri lagði það til að verðskrá verði endurskoðuð ársfjórðungslega hér eftir til að tryggja það að 
tekjur standi undir rekstri. 

Stjórn samþykkir tillögu forstjóra um endurskoðun gjaldskrár ársfjórðungslega. 

 

3. Hreinsistöð fráveitu 

Vísað er til 5. dagskrárliðar á 277. fundi stjórnar 30. ágúst sl., þar sem forstjóra var falið að vinna tillögur 
að aðlögun athafnasvæðis hreinsistöðvar með tilliti til almannaréttar, starfseminnar, kostnaðar og 
öryggis, til að komast til móts við óskir Akureyrarbæjar. 

Forstjóri kynnti tillögur sem unnar voru af Gísla arkitekt og sýna færslu girðingar, nýjan stíg og útsýnispall 
ásamt jarðvegsmönum innan lóðar til að draga úr sýnileika þess búnaðar sem Norðurorka þarf að geyma 



á svæðinu. Sú tillaga sem valin verður, verður kynnt fyrir umhverfis- og mannvirkjasviði Akureyrarbæjar 
og útfærslur ræddar á þeim vettvangi. 

Stjórn tekur jákvætt í þá tillögu að girðing verði færð þannig að rými myndist fyrir gangstíg meðfram 
varnargarðinum ásamt útsýnispalli og jarðvegsmanir innan lóðar. Stjórn felur forstjóra að ræða við 
fulltrúa Akureyrarbæjar á skipulagssviði og umhverfis- og mannvirkjasviði um hvort að fyrirliggjandi 
hugmynd komi til móts við óskir Akureyrarbæjar. 

4. Gagnaver AtNorth - 33 kV strengur 

Fyrir liggur að leggja þarf 33 kV streng frá tengivirki Landsnets á Rangárvöllum og til athafnasvæðis 
Atnorth sunnan Hlíðarfjallsvegar. Landsnet hefur hafnað því að leggja og eiga strenginn. Norðurorka 
hefur skoðað vel að blanda sér inn í ferlið m.a. með að eiga strenginn en það leggur ákveðnar kvaðir á 
Norðurorku m.a. greiðslur fyrir eignina, viðhald og þjónustu en Norðurorka mun ekki hafa tekjur af 
fjárfestingunni. Það er mat NO að betra sé að Atnorth eigi strenginn með ákveðnum kvöðum frá hendi 
NO og Akureyrarbæjar. Landsnet er í beinu viðskiptasambandi við Atnorth með flutning/dreifingu 
gegnum strenginn. Norðurorka er ekki aðili að því ferli. Um ræðir stórnotanda (Atnorth) á 33 kV spennu 
sem notar yfir 10 MW og greiðir því ekki jöfnunargjald með meiru eins og aðrir viðskiptavinir Norðurorku 
í dreifikerfinu. Þetta flokkast því sem sértækur flutningur til stórnotanda en ekki dreifing. Norðurorka 
hefur sent Akureyrarbæ erindi og óskað eftir samþykki bæjarins fyrir því fyrirkomulagi að AtNorth eigi 33 
kV strenginn með viðeigandi varnöglum og kvöðum. 

Fram kom hjá stjórnarmönnum að framkvæmdaleyfi AtNorth til lagningar strengs hafi verið hafnað á 
grundvelli þess að fyrirhugið framkvæmd sé ekki í samræmi við skilgreinda kvöð fyrir lagnaleiðir á 
svæðinu. Norðurorka mun leiðbeina AtNorth um að breyta lagnaleið þannig að hún samræmist kvöð. 

 

5. Önnur mál 

a. Viðurkenning Jafnvægirvogarinnar 

Norðurorka hlaut á dögunum viðurkenningu Jafnvægisvogarinnar vegna þess að fyrirtækið hefur náð 
markmiðum Jafnréttisvogarinnar um virka jafnréttisstefnu og jafnt kynjahlutfall í framkvæmdastjórn. 
Viðmið jafnréttisvogarinnar er að hlutfall kvenna í framkvæmdastjórn sé að lágmarki 40/60 og er 
Norðurorka yfir því marki.  

b. Viðbúnaður neyðarstjórnar Norðurorku 9. október 

Neyðarstjórn Norðurorku bauð fulltrúum Akureyrarbæjar og hafnarinnar að taka þátt í fundi 
föstudaginn 7. október sem hafði það markmið að búa aðila undir ástand sem mögulega gæti skapast 
vegna veðurspár og stórstreymis. Mjög gagnlegt var að fara yfir aðgerðir hvers og eins og samhæfa 
viðbrögð á vettvangi. Norðurorka tryggði það að samskipti færu fram í gegnum Tetra rásir og lánaði 
Akureyrarbæ slíka stöð svo allir aðilar gætu verið með samskipti á Tetra. Allt fór vel og aðilar fengu 
dýrmæta æfingu út úr þessu. 

c. Verðhækkanir aðfanga 

Verðhækkanir aðfanga vegna framkvæmda og viðhalds eru verulegar og núna síðast var tilkynnt um  
hækkun á rörum o.fl. sem Norðurorka þarf að kaupa vegna 5. áfanga Hjalteyrarlagnarinnar. Um er að 
ræða 46% hækkun á verði frá 2018.  

 


